
Nafarroan eta Euskal Herri osoan, ofizialtasuna 

Zaine Rodriguez eta Mikel Irastortza 

EHE-ko kideak 

Geure eskubideetan zauriturik jarraitzen dugu euskaldunok, 25 urte igaro eta gero. Hogeita bortz urte joan dira, beraz, baina eta gauzak ez dira hainbertze aldatu, oinarrian ez bederen. Zoritxarrez, oraindik ere zapalketa linguistikoa eguneroko kontua dugu; izan ere, euskaldunoi hizkuntza eskubideak etengabe eta edozein lurraldetan baitzaizkigu urratuak. Hori berrestera baino ez datoz Hizkuntza Eskubideen Behatokiak azken urteotan jasotako kexa nahiz salaketa guztiak eta egindako azterketak. 

«Euskararik gabe Euskal Herririk ez» zioen Euskal Herrian Euskaraz-ek sortu zenean, orain 25 urte eta lelo hutsa izatetik haratago doa, euskarak bizi duen egoera Euskal Herriak bizi duenarekin estuki loturik baitago. Herri eta komunitate zatiketa abiapuntu, euskara bera ere zatiturik dago administrazio ezberdinen menpe eta beti espainiar nahiz frantziar estatuek agintzen dutenaren baitan. Nafarroa Garaia horren lekuko zuzena dugu. Vascuencearen Legeak bere erraietan darama Nafarroaren zatiketa eta, ondorioz, nafarren diskriminazioa, hizkuntza eskubideei dagokienez. Nafarroako Gobernuak ez du sekula hizkuntza politika normalizatzaile, sustatzaile eta eraginkorrik egin. Nola egingo du bada legean oinarritzen denean hizkuntza politika, eta legeak, argi erran dezagun, ez du euskararen normalizazioa helburu. Are gehiago, etengabe lege-xedapen gero eta atzerakoi nahiz murriztaileagoak onartu eta ezartzeko bide ematen du, eta horixe da orain UPNk eta lehenago PSNk, betiere CDNren laguntzarekin, egin dutena; administraziorako lanpostuetan euskara baztertzea, kontu hartzaileen afera, euskarazko irakaskuntzaren aurkako politika edota euskarazko hedabideei lizentziarik ez ematea horren adibideak baino ez dira. Baina horiez da azken agintaldietan gertatu, ez. Nafarroan, hala ere, urte hauetan guztietan aurrerapausorik izan da. Izandako lorpenak, ordea, herri mugimenduak egindako ahalegin eta protesta izugarriari zor zaizkio, instituzio nahiz boteretik etengabe trabak eta zailtasunak jasan baititugu. Baina zapalkuntza egoera gogorrari erantzuten ibili behar izateak urrats berriak egiteko trabak ere jartzen dizkigu. Nahiz eta jakin, hizkuntza eskubideen defentsa egiteak eta normalizazioan urratsak eegiteak zapalkuntza berari erantzuten diotela. Nafarroa Garaia hiru hizkuntza eremutan zatitzeaz gain, herritar bakoitzari ez zaizkio hizkuntza eskubideak nafarra eta euskal herritarra izateagatik aitortzen, ezta eremu euskaldunekoa izateagatik ere, baizik eta kasualitatez edo halabeharrez momentu bakoitzean dagoen hizkuntza eremuaren arabera. Horren harira, Nafarroako Parlamentuan hilabeteotan aztertzen ari den Hizkuntza Politikaren gaineko agerraldietako batean, Pedro Pegenautek argi adierazi zuen: «Euskararen legea guztiz bat dator Europako Hizkuntza Gutxituen Euro-itunarekin... hizkuntz eskubideak ez dira norbanakoarenak, taldearenak baizik». Ez da hori, ordea, nazioarteko adierazpenek diotena; jakin baitakigu hizkuntza eskubideak norbanako nahiz taldearenak direla. Horrela, Europarentzako Nafarroa egin behar ez denaren adibidea dugu, «karramarroaren politika» egiten baitu. Bide horretan komeni da oroitzea Europako adituek egindako proposamen edota gomendioak. Euskarak sufritzen duen inboluzio nahiz atzerakako politika desegitea eskatu dute. Nafar Parlamentuan egunotan aztergai den Euskararen Legearen inguruko hainbat agerraldi izan dira. Baliteke lotsagarri nahiz beldurgarriena Pedro Pegenaute Hizkuntza Politika Zuzendari Nagusiarena izatea. Hala ere, izan dira azaleko aldaketaren bat egitea proposatu duten bertze batzuk ere. Argi dugu gisa horretan euskalduntze prozesua mantsotu edota dagoenean mantentzea baino ez dela lortuko. Euskararen normalizazioa bertze hainbertze urtez luzatuz.Ponentziaren egileek Euskararen Legeak bere oinarrian zuen espiritua berreskuratzea omen dute helburu; izan ere, legeak berak balio duela uste baitute, euskara sustatzeko eratu omen zelakoan, akatsa honen erabilpen okerra omen delakoan. Kontsentsu zabalaren beharra izan da zabalduriko bertze mezua. Norekin? PSNrekin? CDNrekin? Hori al da jasaten ari garen zapalkuntza linguistikoari erantzuteko alternatiba? Euskara baztertu eta erasotzen dutenekin batera? Baliteke aldaketa txikiren bat proposatzea, irakaskuntza arloan eremu mistoa zabaltzea errate baterako. Tinko adierazi nahi dugu gisa honetako aldaketa batetik ez direla herritarron hizkuntza eskubideak bermatuak izanen, euskaldunon zatiketa nahiz diskriminazioan oinarritutako aldaketa izanen baita, nafarrak eremuka bereizi eta eskubide desberdinak aitortuz diskriminatzen jarraituko duena. Kontsentsu horren izenean, egungo legedia (euskararen kontrakoa) mantentzera etor daitezkeen erabakiak iruzurtzat hartuko ditugu.Bistan da indarrean diren legedietatik ez dela irtenbiderik etorriko eta hau ez da soilik guk errana. Herri erakundeek eta bertzeak bertze 50.000 nafarrek errana baizik. Hasteko lege horien maximoek eskubide demokratikoen minimoak ez baitituzte betetzen. Horrekin jabeturik, Nafarroan bezala gainontzeko lurraldeetan ere aldaketak proposatzen ari zaizkigu, herritarron eskubide egarria isilaraztea baino bilatzen ez duten aldaketak mahai gaineratuz. Euskara nahiz euskaldunoi etengabe konponbide faltsuak eskainiz.Euskarak Nafarroan, Euskal Herri osoan bezalaxe errotikako aldaketa behar du, azaleko aldaketak alde batera utzita. Euskara bertako hizkuntza da. Hau dela eta, bertakoa dena berreskuratu behar dugu. Horretarako, ordea, lege berria behar dugu, lurralde osoan ofizialtasuna gutxieneko gisa izanen duena, herritar guztion hizkuntz eskubideak aitortu nahiz errespetatu eta eskubide horiek bete daitezen bitartekoak jarriko dituena. Ofizialtasuna lortzea dugu erronka nagusi.Hau guztia dela eta, egun indarrean diren araudi edota egiturak garatzetik, alegia zatiketa oinarri gisa mantentzetik, inolako irtenbiderik etorriko ez dela argi dugu. Aitzitik, gure herria eta gure hizkuntza zatitzen dituen egiturak gainditzetik izanen dugu euskarak bizi duen bazterketa eta zapalketa iraultzeko aukera, euskararen normalizazioan nahiz hizkuntza eskubideen errespetuan benetako urratsak emateko aukera. Berebizikoa zaigu, hortaz, euskara bere lurralde osoan lege bakar batek arautzea.Horretarako, ordea, euskarari lehentasuna ematea ezin bertzekoa da. Bada garaia euskara alor guztietan lehenesteko, bakoitza dagoen tokitik eta dagokion esparrutik. Izan ere, hogeita bortz urte joan baitira euskara alde batera utziaz, behar duen arreta eskaini gabe, hamaika lanetatik hamabigarrenaren lekua nahiz denbora eskainiz. Gure herrian euskaraz bizi nahi dugulako euskarak hizkuntza eskubideen errespetutik abiatutako benetako irtenbide baten premia du. 25 urte igaro eta gero, Nafarroan eta Euskal Herrian, euskaraz! 

